
AD\1286308GA.docx PE745.315v02-00

GA Aontaithe san éagsúlacht GA

Parlaimint na hEorpa
2019-2024

An Coiste um Ghnóthaí Bunreachtúla

2023/2028(INI)

20.9.2023

TUAIRIM
ón gCoiste um Ghnóthaí Bunreachtúla

chuig an gCoiste um Shaoirsí Sibhialta, um Cheartas agus um Ghnóthaí Baile

ar staid na gceart bunúsach san Aontas Eorpach in 2022 agus 2023
(2023/2028(INI))

Rapóirtéir don tuairim: François Alfonsi



PE745.315v02-00 2/8 AD\1286308GA.docx

GA

PA_NonLeg



AD\1286308GA.docx 3/8 PE745.315v02-00

GA

MOLTAÍ

Iarrann an Coiste um Ghnóthaí Bunreachtúla ar an gCoiste um Shaoirsí Sibhialta, um 
Cheartas agus um Ghnóthaí Baile, mar an coiste atá freagrach, na moltaí seo a leanas a 
ionchorprú ina thairiscint i gcomhair rúin:

1. á chur in iúl gur geal léi an dul chun cinn atá déanta maidir leis an gcaibidlíocht i dtreo 
aontachas AE leis an gCoinbhinsiún Eorpach um Chearta an Duine (ECHR), mar a 
cheanglaítear le Conradh Liospóin, agus leis an gcomhaontú sealadach ar thángthas air 
le déanaí maidir leis na dréachtionstraimí athbhreithnithe aontachais athbhreithnithe; á 
éileamh go dtabharfaí an t-aontachas chun críche a luaithe is féidir chun cosaint chearta 
an duine san Eoraip a chomhdhlúthú agus a dhéanamh níos comhleanúnaí, trí na 
hinstitiúidí Eorpacha uile a chur faoi réir údarás ECHR agus trína chur ar chumas 
daoine aonair cásanna a thabhairt i gcoinne an Aontais go díreach os comhair na Cúirte 
Eorpaí um Chearta an Duine; á iarraidh, thairis sin, ar AE aontú don Chreat-
Choinbhinsiún maidir le Mionlaigh Náisiúnta a Chosaint agus don Chairt Eorpach do 
Theangacha Réigiúnacha nó Mionlaigh;

2. á iarraidh go gcuirfí bailchríoch ar aontachas AE agus a Bhallstát le coinbhinsiúin 
Chomhairle na hEorpa, amhail an Coinbhinsiún Eorpach chun Céastóireacht agus Íde nó 
Pionós atá Mídhaonna nó Táireach a Chosc, Coinbhinsiún Lanzarote, an Coinbhinsiún 
Dlí Choiriúil maidir le hÉilliú agus an Coinbhinsiún Dlí Shibhialta maidir le hÉilliú, 
chomh maith le Cairt Shóisialta na hEorpa agus Coinbhinsiún Iostanbúl; á iarraidh ar 
chomhlachtaí AE agus ar na Ballstáit comhar cuimsitheach agus cuiditheach a chothú le 
Comhairle na hEorpa agus é mar aidhm acu a bhfreagrachtaí a neartú chun coimirciú na 
gceart bunúsach a ráthú;

3. á chur i bhfáth a thábhachtaí atá Coinbhinsiún Iostanbúl chun cearta bunúsacha na mban 
a chosaint, chun foréigean agus foréigean teaghlaigh a chomhrac agus á iarraidh ar na sé 
Bhallstát nár dhaingnigh é go fóill é sin a dhéanamh gan a thuilleadh moille;

4. á iarraidh go ndéanfaí ról lárnach Ghníomhaireacht an Aontais Eorpaigh um Chearta 
Bunúsacha (FRA) a neartú, lena n-áirítear trína cúraimí agus a cumhachtaí a leathnú 
chun cearta bunúsacha a chur chun cinn agus a chosaint tuilleadh ar fud AE; 

5. á chur i bhfáth ról na mBallstát ar gach leibhéal, go háirithe leibhéil na bparlaimintí 
náisiúnta agus réigiúnacha, na riarachán náisiúnta agus áitiúil agus na n-údarás 
forfheidhmithe dlí, chun cur i bhfeidhm iomlán na Cairte um Chearta Bunúsacha (an 
Chairt) a áirithiú agus dlí AE á chur chun feidhme; á mheabhrú nach mór 
acmhainneachtaí leordhóthanacha a thabhairt do FRA agus na hacmhainní chun tabhairt 
faoi na cúraimí a chuirtear air i gcomhréir lena shainordú athnuaite;

6. á iarraidh ar an gCoimisiún agus ar na Ballstáit gníomhaithe na sochaí sibhialta a chur 
ar an eolas tuilleadh agus páirt a thabhairt dóibh i gcur chun feidhme na Cairte; á 
mheabhrú, de réir Thuarascáil 2022 maidir le Cearta Bunúsacha ó FRA, go bhféadfaí 
feabhas a chur ar chosaint agus ar chur chun cinn na gceart bunúsach ar an leibhéal 
áitiúil; á mheabhrú gur gá a ráthú go gcuirfear na cearta agus na prionsabail a 
chumhdaítear sa Chairt san áireamh i gceart ag gach céim de phróiseas reachtach AE 

agus go ndéanfar faireachán ar chur chun feidhme na gceart uile a chumhdaítear inti ar 
gach leibhéal rialachais; á chur i bhfáth nach mór do AE tosaíocht a thabhairt freisin 
d’oideachas agus d’fheasacht a chuid saoránach maidir lena gcearta bunúsacha, lena n-
áirithítear go bhfuil siad ar an eolas agus go bhfuil siad cumhachtaithe go maith chun na 
cearta sin a fheidhmiú;

7. ag cur sonrú sa tuarascáil ó Chomhairle na hEorpa an 6 Deireadh Fómhair 2022 dar 
teideal Freedom of political speech: an imperative for democracy [Saoirse na cainte 
polaitiúla: riachtanas don daonlathas]; á chur i bhfáth nár cheart an tsaoirse chun 
tuairimí a nochtadh in AE a bheith teoranta ag leasanna, creat bunreachtúil nó roghanna 
polaitiúla Ballstáit; á chur i bhfáth a thábhachtaí atá iolrachas na meán agus an tsaoirse 
chun tuairimí a nochtadh; á chur i bhfáth gur gá neamhchlaontacht agus neamhspleáchas 
éifeachtach na n-údarás rialála náisiúnta ó rialtais a áirithiú; ag cáineadh go láidir cur 
isteach díréireach gan údar ó na húdaráis sin ar chur in iúl iriseoireachta agus ar chinntí 
eagarthóireachta i roinnt Ballstát; á chur in iúl gur geal léi, i ndáil leis sin, an togra le 
haghaidh gníomh Eorpach um shaoirse na meán agus á iarraidh go bhformheasfaí go 
pras é;

8. ag cur sonrú sa tuarascáil ó Chomhairle na hEorpa ó mhí an Meithimh 2022 dar teideal 
Pegasus spyware and its impacts on human rights [Earraí spiaireachta Pegasus agus a 
dtionchar ar chearta an duine]; á chur in iúl gur cúis mhór bhuartha di a conclúid go 
bhfuil nó go bhféadfadh éifeachtaí díobhálacha a bheith ag earraí spiaireachta Pegasus 
ar chearta an duine agus ar shaoirsí bunúsacha, lena n-áirítear an ceart chun dínite, an 
ceart chun saoirse comhthionóil, saoirse reiligiúin, agus fiú iomláine fhisiceach agus 
shíceolaíoch an duine aonair; á iarraidh ar na Ballstáit scor láithreach d’úsáid earraí 
spiaireachta Pegasus;

9. ag tabhairt tuairimí, tuarascálacha agus staidéir Choimisiún na Veinéise dá haire; á 
iarraidh go gcomhlíonfaí iad agus go ndéanfaí obair leantach iomchuí orthu;

10. ag tabhairt na tuarascálacha ó ESCE/ODIHR maidir le breathnóireachtaí toghcháin i 
stáit rannpháirteacha in AE dá haire;

11. á chur in iúl gur oth léi go ndearnadh difear mór do chearta bunúsacha agus do stádas 
cónaithe shaoránaigh AE agus na Ríochta Aontaithe le tarraingt siar na Ríochta 
Aontaithe as AE; á chur i bhfáth gur réamhriachtanas é Prótacal Thuaisceart Éireann le 
haghaidh caidreamh socair idir AE agus an Ríocht Aontaithe; á iarraidh ar Rialtas na 
Ríochta Aontaithe agus ar na Ballstáit uile cosaint iomlán chearta shaoránaigh AE agus 
na Ríochta Aontaithe a ráthú mar a leagtar amach sa Chomhaontú um Tharraingt Siar 
idir AE agus an Ríocht Aontaithe, sa Chomhaontú Trádála agus Comhair agus i gCreat 
Windsor, chomh maith leis na cearta sin a chumhdaítear i gComhaontú Aoine an 
Chéasta;

12. á mheas go gcuireann cogadh foghach na Rúise i gcoinne na hÚcráine AE i staid nua, 
eadhon staid inarb ann do mhéadú ionchasach chun an Úcráin, an Mholdóiv, an 
tSeoirsia agus tíortha na mBalcán Thiar a áireamh, agus critéir Chóbanhávan mar bhonn 
bunúsach leis sin, go háirithe cobhsaíocht na n-institiúidí lena ráthaítear an daonlathas, 
an smacht reachta, cearta an duine agus urraim do mhionlaigh agus a gcosaint;

13. á iarraidh ar na Ballstáit caitheamh le gach duine a lorgaíonn tearmann ó chogadh 

foghach na Rúise le daonnacht agus le dlúthpháirtíocht i gcomhréir leis na dlíthe agus 
na comhaontuithe idirnáisiúnta is infheidhme; á iarraidh, i ndáil leis sin, go ndéanfaí 
Airteagal 2 den Chonradh ar an Aontas Eorpach (CAE) a chur chun feidhme go 
hiomlán, go háirithe a mhéid a bhaineann le cearta an duine a urramú, lena n-áirítear sa 
chaibidlíocht atá ar siúl faoi láthair maidir leis an gcomhshocrú nua maidir le himirce 
agus tearmann;

14. á chur in iúl gur geal léi gur ghlac an Coimisiún Sásra Eorpach  an Smachta Reachta 
agus dá bhrí sin gur foilsíodh an Tuarascáil maidir leis an Smacht Reachta gach bliain 
ó 2020 i leith; ag cáineadh go láidir na sáruithe tromchúiseacha ar phrionsabail an 
smachta reachta i roinnt Ballstát chun aimhleasa ceart bunúsach agus saoirsí bunúsacha; 
á chur in iúl gur cúis mhór bhuartha di, go háirithe, cinntí lena dtarraingítear amhras ar 
thosaíocht dhlí AE agus á iarraidh ar an gCoimisiún seasamh an-láidir a ghlacadh i 
gcoinne ionsaithe leanúnacha i mBallstáit áirithe i gcoinne an smachta reachta nó in 
aghaidh aon cheann de na luachanna a chumhdaítear in Airteagal 2 CAE, trí úsáid a 
bhaint as na huirlisí uile atá ar fáil; á chur in iúl gur geal léi Tuarascáil 2023 maidir leis 
an Smacht Reachta a rinne an Coimisiún agus go háirithe an tacar  moltaí sonracha do 
na Ballstáit maidir le córais cheartais náisiúnta, creataí frithéillithe, saoirse agus 
iolrachas na meán agus saincheisteanna institiúideacha a bhaineann le srianta agus 
ceartúcháin; á athdhearbhú go dtacaíonn sí le cur chun feidhme iomlán an Rialacháin 
maidir le Coinníollacht Ghinearálta agus á iarraidh arís go mbeadh comhaontú 
idirinstitiúideach ann maidir le sásra nua don daonlathas, don smacht reachta agus do 
chearta bunúsacha; á chur i bhfáth gur gá Airteagal 7 CAE a athchóiriú agus a neartú sa 
chéad athbhreithniú eile ar na Conarthaí chun a infheidhmeacht agus a éifeachtacht a 
áirithiú;

15. ag moladh nár cheart urraim don smacht reachta a bheith ina réamhchoinníoll amháin 
d’aontachas Ballstát nua, ach oibleagáid cheangailteach agus in-fhorfheidhmithe ar na 
Ballstáit uile, a ndéanfar faireachán uirthi le linn dóibh a bheith ina mball de AE1;

16. á iarraidh go gcruthófaí comhdhálacha bliantúla maidir leis an smacht reachta tar éis na 
Tuarascála ón gCoimisiún maidir leis an Smacht Reachta, le toscaireachtaí ó na Ballstáit 
uile, ina mbeidh saoránaigh, parlaiminteoirí, údaráis áitiúla, comhpháirtithe sóisialta 
agus ionadaithe na sochaí sibhialta éagsúla agus a roghnófaí go randamach páirteach 
iontu, ar bhonn an togra ón gComhdháil ar Thodhchaí na hEorpa;

17. á chur in iúl gur saoth léi na scannail a bhí ann le déanaí a bhfuil smál curtha acu ar 
íomhá an Aontais, amhail scannal éillithe Qatargate agus an spiaireacht stáit trí úsáid a 
bhaint as Pegasus, agus Feisirí i measc na spriocghrúpaí; á iarraidh go rachfaí i ngleic 
go críochnúil le hiarmhairtí uile na scannal sin, agus é mar aidhm leis sin clú agus 
creidiúnacht na Parlaiminte a athbhunú go hiomlán chun muinín na saoránach sna 
hinstitiúidí Eorpacha a chaomhnú;

18. á chur in iúl gur geal léi, i bhfianaise an mhéid sin, gur glacadh na leasuithe ar Rialacha 
Nós Imeachta Pharlaimint na hEorpa arb é is aidhm dóibh a hionracas, a 
neamhspleáchas agus a cuntasacht a neartú;

1 Rún o Pharlaimint na hEorpa an 12 Feabhra 2019 maidir le cur chun feidhme Cairt um Chearta Bunúsacha an 
Aontais Eorpaigh i gcreat institiúideach AE. IO C 449, 23.12.2020, lch. 28.

19. á chur in iúl gur geal léi obair an choiste fiosrúcháin a bunaíodh i bParlaimint na hEorpa 
(PEGA) chun imscrúdú a dhéanamh ar na dlíthe náisiúnta atá ann cheana lena rialaítear 
faireachas, agus chun a shuí ar úsáideadh earraí spiaireachta chun críocha polaitiúla i 
gcoinne, mar shampla, iriseoirí, polaiteoirí nó dlíodóirí; á chur i bhfáth go mbaineann 
úsáid neamhdhlisteanach earraí spiaireachta ag rialtais náisiúnta an bonn den daonlathas 
Eorpach agus de na próisis chinnteoireachta Eorpacha; á iarraidh go mbeadh níos mó 
trédhearcachta ann laistigh de na Ballstáit maidir leis na dlíthe lena rialaítear faireachas 
chun teacht chun cinn aon scannal nua ollfhaireachais a chosc;

20. á chur in iúl gur cúis uafáis agus cúis mhór imní di torthaí thuarascáil na hOifige Eorpaí 
Frith-Chalaoise maidir le gníomhaíochtaí oibríochtúla Frontex sa Ghréig agus 
neamhaird neamhbhalbh na Gníomhaireachta ar bheatha imirceach agus a sáruithe 
gníomhacha ar a gcearta daonna;

21. á iarraidh go mbeadh beartas réamhghníomhach ann maidir le rochtain ar dhoiciméid, 
sláine agus trédhearcacht ó institiúidí AE chun a áirithiú gur féidir le saoránaigh a gceart 
a fheidhmiú go héifeachtach chun grinnscrúdú a dhéanamh ar obair agus ar 
ghníomhaíochtaí institiúidí AE;

22. á chur i bhfios go láidir, i gcomhréir le hAirteagal 19 CAE, le hAirteagal 67(4) den 
Chonradh ar Fheidhmiú an Aontais Eorpaigh agus le hAirteagal 47 den Chairt, gurb í an 
bhreithiúnacht neamhspleách bunchloch an smachta reachta agus an chirt chun cosaint 
dlí éifeachtach a fháil; ag moladh go n-imeofaí ón gcur chuige atá ann faoi láthair chun 
dul i ngleic le cásanna an smachta reachta i dtíortha ar leith ar bhealach ad hoc agus á 
iarraidh go ndéanfaí critéir agus measúnuithe comhthéacsúla a fhorbairt chun treoir a 
thabhairt do na Ballstáit maidir le haon saincheisteanna féideartha i leith an smachta 
reachta a aithint agus dul i ngleic leo ar bhealach rialta agus comparáideach;

23. á chur i bhfáth go bhfuil nasc intreach ag an smacht reachta le hurraim don daonlathas 
agus do chearta bunúsacha agus go gcaithfear faireachán a dhéanamh ar na trí 
phrionsabal go comhpháirteach dá bhrí sin.

